
 

 

 

 

   
Saksframlegg 

  Arkivreferanse: 2026/1114-1 

Sakshandsamar: Arvid Moen 

 

Saksgang 
Utval  Møtedato  Saksnummer 

Helse, oppvekst, kultur og idrettsutval   

 

Fotballanlegget på Dalen 

Saksframlegg godkjent 09.09.2026.   
 

Åge Verpe  

Kommunedirektør  

 

Vedlegg 

1 Prosjektdokument fotballanlegg Dalen budsjett 2027 

 

Bakgrunn for saka 

Tokke kommune og Åmdal/Tokke Fotballklubb inngjekk i 2021 avtale om drift og vedlikehald 
av fotballanlegget på Dalen. Avtala gjaldt frå 1. januar 2021 til 31. desember 2023 og hadde 
ein årleg fastpris på kr 70 000. Klubben utførte ei rekkje praktiske driftsoppgåver, medan 
kommunen var eigar av anlegget og hadde det overordna ansvaret. 

Avtala vart ikkje formelt fornya etter 2023. Det er opplyst at klubben likevel har halde fram 
med driftsoppgåver. Samtidig er delar av driftsutstyret frå etableringa av kunstgrasbana i 
2012 blitt gamalt. Fotballklubben eig sjølv traktoren som vert nytta i drifta. 
Det er no meldt behov for reinsemaskin til kunstgrasbana, kunstgrasrive, robotgressklippar til 
gras-/avlastningsbana og eigna lager/garasje for traktor og utstyr. Det er også aktuelt å nytte 
dugnadsinnsats frå idrettslaget ved oppføring av garasjen. 

 

 

 

 



 

 

 

Saksutgreiing 
Ny driftsavtale 

Administrasjonen vurderer det som føremålstenleg å arbeide vidare med ei ny driftsavtale 
med Åmdal/Tokke Fotballklubb for perioden 2027–2029. Eit aktuelt nivå for årleg vederlag er 
kr 70 000–90 000, avhengig av endeleg arbeidsomfang og regulering av kostnader ved bruk 
av klubben sin traktor. Endeleg avtale og økonomisk ramme skal ikkje vedtakast i denne 
saka, men vurderast som del av budsjettarbeidet for 2027. 

Nytt spesialutstyr til drift av det kommunale anlegget bør som hovudregel eigast av 
kommunen og stillast til disposisjon gjennom avtala. Klubben eig traktoren vidare, men ny 
avtale må regulere bruk, drivstoff, service, forsikring, reparasjonar og slitasje. 

Utstyr og lager/garasje 

Tiltak Førebels kostnad (kr) 

Reinsemaskin kunstgras 60 000 

Kunstgrasrive 42 000 

Robotgressklippar 40 000 

Garasje/lager – materialar og innkjøpte leveransar 350 000 

Prosjektreserve 49 200 

Sum førebels kontantbehov til budsjettvurdering 541 200 

Det førebelse kostnadsoverslaget viser eit kontantbehov på om lag kr 541 000, avrunda til 
om lag kr 550 000 som budsjettramme for vidare planlegging. For garasjen er det lagt til 
grunn ein modell der kommunen kan finansiere materialar og nødvendige innkjøpte 
leveransar, medan idrettslaget kan stå for heile eller delar av oppføringa på dugnad. Dette er 
på noverande tidspunkt eit budsjettanslag og ikkje ei løyving. 

Spelemidlar – anleggsforskrifta og søknadsåret 2027 

Frå 15. juni 2026 er spelemiddelordninga for anlegg regulert i den nye anleggsforskrifta. For 
søknadsåret 2027 er tilskotsberettiga anleggstypar og satsar fastsette i Rundskriv 01/26. 
Frittståande lager-/garasjebygg for idretts-, vedlikehalds- og driftsmateriell er ført opp som eit 
generelt tilleggselement. For minimum 50 m² netto er maksimal tilskotssats kr 350 000, og 
takhøgda skal vere minst 2,5 meter. Hovudregelen etter forskrifta er at det kan søkjast om 
inntil 1/3 av godkjende kostnader. Minstegrensa for godkjende kostnader for ordinære anlegg 
er kr 200 000. 

Dugnadsarbeid kan inngå i berekningsgrunnlaget. Etter anleggsforskrifta § 21 skal 
dugnadsverdien bereknast av ein uavhengig kvalifisert fagperson, og det kan ikkje bereknast 
meirverdiavgift på dugnaden. Rettleiinga presiserer at dugnad er frivillig, ubetalt arbeid, og at 
arbeid utført av kommunen eller idrettslaget sine eigne tilsette for eigen arbeidsgivar, eller 
verdien av bruk av maskiner og utstyr, ikkje vert rekna som dugnad. Sidan kommunen eig 
anlegget, vil Tokke kommune vere søkjar. Anlegget må vere prioritert og inngå i kommunal 
plan, og prosjektet må vere fullfinansiert. 



 

 

Anleggsforskrifta § 12 avgrensar ordninga mot drift, vedlikehald og laust utstyr. 
Kommunedirektøren legg derfor ikkje til grunn spelemiddeltilskot til reinsemaskin, 
kunstgrasrive eller robotklippar. Spelemiddelvurderinga er knytt til garasjedelen. Forskrifta 
opnar samstundes for at eigar kan overføre den praktiske drifta av anlegget til ein annan 
aktør, slik at ei driftsavtale med Åmdal/Tokke Fotballklubb ikkje i seg sjølv er til hinder for 
spelemidlar. 

Dersom kommunen skal søkje for søknadsåret 2027, må søknadsarbeidet gå parallelt med 
budsjettprosessen. Kommunen fastset sjølv frist for innsending av søknader, men alle 
søknader skal oversendast fylkeskommunen innan 15. januar. Kommunen si prioritering av 
innkomne spelemiddelsøknader skal vere politisk vedteken. Endeleg tilskot vert ikkje lagt til 
grunn som finansiering før søknaden er behandla. 

Kjelder: Anleggsforskrifta (FOR-2026-06-05-1024), rettleiing til anleggsforskrifta og 
Rundskriv 01/26 for søknadsåret 2027. 

Økonomiske konsekvensar 

Det førebelse grunnlaget viser eit investeringsbehov på om lag kr 550 000 og eit mogleg 
årleg vederlag til Åmdal/Tokke Fotballklubb på mellom kr 70 000 og kr 90 000 frå 2027. 
Beløpa er førebelse og skal kvalitetssikrast i det vidare arbeidet. Eventuelle spelemidlar til 
garasjen vil kunne redusere kommunen si netto finansiering. Dersom HOKI ønskjer at 
prosjektet vert arbeidd vidare med, skal både investeringsbehov og driftskostnad vurderast 
og prioriterast gjennom den ordinære budsjett- og økonomiplanprosessen for 2027. 

Eventuelle krav knytt til arbeid utført i 2024–2026 er ikkje omfatta av investeringsramma og 
skal avklarast særskilt administrativt. 

 

 

Konklusjon 
Administrasjonen meiner det ligg føre eit reelt behov for å fornye driftsordninga og delar av 
utstyret ved fotballanlegget. Ei løysing med kommunalt eigd spesialutstyr, ny driftsavtale, 
dugnadsbasert oppføring av lager/garasje og søknad om spelemidlar framstår som eit aktuelt 
alternativ. Saka vert i denne omgang lagt fram for HOKI for å avklare om administrasjonen 
skal arbeide vidare med løysinga inn mot budsjettet for 2027. Ei eventuell løyving og endeleg 
økonomisk ramme skal skje gjennom ordinær budsjettbehandling. 

Kommunedirektørens tilråding 
- HOKI tek saka til orientering og tilrår at administrasjonen arbeider vidare med ei 

mogleg ny driftsavtale med Åmdal/Tokke Fotballklubb og oppgradering av driftsutstyr 
ved fotballanlegget på Dalen. 
 

- I det vidare arbeidet vert det lagt til grunn ei mogleg avtaleperiode 2027–2029 og eit 
førebels årleg vederlag på kr 70 000–90 000. Endeleg avtale og økonomisk ramme 
vert lagt fram som del av ordinær budsjettbehandling for 2027. 

 

- Administrasjonen arbeider vidare med eit investeringsgrunnlag for reinsemaskin, 
kunstgrasrive, robotgressklippar og lager-/garasjebygg. Førebels kontantbehov er 
berekna til om lag kr 550 000, men dette er ikkje ei løyving i denne saka. 
 



 

 

- For lager-/garasjebygget skal administrasjonen vurdere ei løysing der kommunen 
finansierer materialar og nødvendige innkjøpte leveransar, medan Åmdal/Tokke 
Fotballklubb kan bidra med dugnadsarbeid. Moglegheita for spelemidlar etter 
anleggsforskrifta og Rundskriv 01/26 for søknadsåret 2027 skal avklarast før endeleg 
budsjettforslag. 
 

- Administrasjonen kvalitetssikrar kostnader, dugnadsverdi, plassering, byggesak, 
registrering i Anleggsregisteret, kommunal planstatus, spelemiddelvilkår og 
finansiering. Dersom det skal søkjast spelemidlar for 2027, skal nødvendig 
søknadsarbeid og politisk prioritering av spelemiddelsøknader gjennomførast innan 
gjeldande fristar. Tiltaket vert deretter eventuelt innarbeidd i framlegg til budsjett og 
økonomiplan for 2027. 
 

- Eventuelle krav knytt til arbeid utført i 2024–2026 vert avklart særskilt administrativt 
og inngår ikkje i denne prinsippdrøftinga. 

